
 
04 AUG 2000 
Sauk-Medan (Laporan Khas)/I 
KELUARGA MENDIANG KOMANDO MATHEW HARGAI SIKAP PRIHATIN 

 
 
    SIBU, 4 Ogos (Bernama) -- Anggota Majlis Daerah Kanowit Medan anak 
Nunjing, 61, sebelum ini sering mengingati dengan perasaan marah pembunuhan 
anaknya seorang komando, dalam insiden penahanan tebusan di Sauk, Perak 
tetapi kini beliau telah dapat menerimanya dengan tenang. 
    Medan dan isterinya begitu tenggelam dalam kesedihan terhadap kematian 
anaknya yang tidak disangka, sebulan yang lalu. 
    Beliau dan keluarga banyak menerima sumbangan dan kunjungan sama ada 
dari kalangan orang biasa di rumah panjang, sehinggalah menteri-menteri dan 
pegawai tinggi tentera yang datang untuk menyampaikan takziah mereka. 
    Para pengunjung dari angkatan tentera termasuk Panglima Tentera Darat 
Jen Datuk Seri Mohamed Hashim Hussein, Panglima Medan Tentera Darat Lt Jen 
Datuk Seri Zaini Mohamed Said dan Panglima Wilayah Dua Mej Jen Datuk 
Pahlawan Azumi Mohammed. 
    Keluarga itu juga telah ke Kuching untuk bertemu dengan Perdana Menteri 
Datuk Seri Dr Mahathir Mohamad sendiri yang ketika itu melakukan lawatan 
rasmi ke Sarawak pada 16 Julai. Ketua Menteri Tan Sri Haji Abdul Taib 
Mahmud dan anggota kabinet negeri yang lain turut hadir pada pertemuan itu. 
    "Kami begitu terharu dengan semua ini. Adalah melegakan apabila 
mengetahui ada orang lain yang berkongsi kesedihan kami," katanya dalam 
satu temubual di rumah panjang 28 pintu Rh. Meruan di Nanga Tada, Skim 
Pengumpulan dan Penempatan Semula kaum Iban di Kanowit, dekat sini. 
    Beliau khususnya berterima kasih terhadap angkatan tentera yang 
menerbangkan mayat anaknya dan membantu dalam urusan pengebumian di kebun 
lada hitam keluarganya dua kilometer dari rumah panjang itu, yang 
berhadapan dengan jalan utama penempatan berkenaan. 
    Malahan upacara penuh penghormatan tentera yang dilaksanakan semasa 
pengebumian jenazah Mathew, disaksikan buat pertama kali di penempatan 
rumah panjang di negeri ini. 
    "Nanga Tada dibuka pada tahun 1970an pada kemuncak pemberontakan 
komunis di negeri ini. Ketika itu kami sering melihat ramai anggota tentera 
dan helikopter Nuri yang besar mendarat hampir setiap hari," kata bekas 
peninjau sempadan, Jinau anak Migat, 73. 
    "Tetapi kami tidak melihat begitu ramai menteri dan pegawai tinggi 
tentera datang seperti yang disaksikan selepaa kematian Mathew, seorang 
lepas seorang," katanya. 
    Mathew merupakan tempat bergantung harap Medan dan isteri Landun anak 
Ngumbang, 57, pada usia tua mereka. 
    Mereka mempunyai lima anak perempuan dan dua lelaki, termasuk yang 
bongsu Tupa, 16, yang telah menyatakan hasratnya untuk menyertai tentera. 
    "Bagi saya Mathew tidak mati. Beliau masih bekerja dan saya mendapat 
gajinya (pencen). Tetapi dia tidak lagi akan balik semasa cutinya," kata 
Medan. 
    Bagi golongan tua di rumah panjang Nanga Tada, yang mempunyai 14 rumah, 
Mathew mati semasa berkhidmat untuk negara. 
    Dan mereka berbangga yang mereka telah melahirkan seorang "Bujang 
Berani", gelaran kaum Iban bagi wira yang berani. 
    "Kami adalah warganegara yang mematuhi undang-undang, dan kita 
mempunyai peraturan di bumi ini. Tentunya, apabila kita terlalu marah, kita 
memerlukan saluran untuk melepaskannya ...tetapi tidak semestinya 
menzahirkannya dengan tindakan," kata Medan. 
    "Adalah melampau anak saya harus mati dalam keadaan yang ganas bukan 
semasa berperang tetapi dibunuh dengan kejam. Kemudian dia dihumban dan 
ditanam umpama binatang," katanya. 
    Ditanya apa rancangan beliau dengan sumbangan yang diterima atas 
kematian anaknya itu, Medan berkata beliau akan melaburkan wang itu dengan 



baik dan menyimpan sedikit di bank. 
    "Walaupun saya berkedai secara kecilan, saya tidak punya kepakaran 
dalam dunia perniagaan. Saya akan berkongsi wang ini dengan anggota 
keluarga saya dan akan menggalakkan mereka menyimpan bahagian mereka dalam 
Amanah Saham Malaysia," katanya. 
    Sementara itu Menteri Pertahanan Datuk Seri Najib Tun Razak dijadual 
mengunjungi Medan untuk menyerahkan bayaran polisi insurans berkumpulan 
Mathew. 
    Mathew merupakan seorang daripada dua tebusan yang dibunuh daripada 
empat yang ditahan oleh anggota kumpulan Al-Ma'unah di tempat persembunyian 
kumpulan itu di Bukit Jenalek, Sauk, dekat Kuala Kangsar, berikutan 
rompakan senjata di Gerik pada 2 Julai. Kesemua 27 anggota kumpulan itu 
menyerah diri kepada pihak berkuasa pada 6 Julai. 
    -- BERNAMA 
    ESS YBY RON 

